
Dibortzio lege proiektua onartu du Espainiako Gobernuak 

Testuak dibortzio prozesua nabarmen azkartzea aurreikusten du, ez baita banatu beharko dibortziatu aurretik 

ERREDAKZIOA - IRUÑEA 

Espainiako dibortzioaren legea eraberritzeko proiektua onartu zuen atzo Espainiako Ministroen Kontseiluak. Lege berri horri esker, bikotekideak banako izateko prozesua nabarmen laburtuko da Hego Euskal Herrian: dibortziatu aurretik bikotea banatzea ez da beharrezkoa izanen, batetik; dibortziatzeko motiborik ez diete eskatuko senar-emazteei, eta aski izanen da bikotekideetako batek nahi izatea, bestetik. 

«Justiziak ez ditu ezkontzen direnen maitasun arrazoiak aztertzen; ondorioz, ez du zertan haien dibortziatzeko arrazoiak aztertu behar», azpimarratu zuen atzo Espainiako Gobernuko Justizia ministro Juan Fernando Lopez Aguilarrek, proiektu berria onartu ondoren.Hegoaldean dibortzioa arautzen zuen aurreko legea 1981. urtekoa zen. Gaiaren inguruko aditu eta eragile guztiek onartu dute zaharkituta zegoela. Egun Espainiako Gobernuan agintzen duten sozialistek hauteskunde kanpainan iragarri zuten lege hori aldatzeko asmoa. Eta egin dute.Lege berriaren arabera, dibortziatzeko prozesua laburtu, eta askoz ere sinpleagoa izango da. Orain arte bikoteek gutxienez urtebete egin behar zuten ezkonduta banatu ahal izateko, eta segidan dibortzioa eskatu ahal izateko. Araudi berria indarrean sartzen denean hiru hilabete nahiko izanen dira dibortziatzeko. Hiru hilabeteko epe hori bertan behera gelditu ahal izanen da, gainera, indarkeria kasuetan. 

Seme-alaben zaintzak eztabaida sortu du 

Dibortzioa arautzeko Espainiako Gobernuak atzo onartutako proiektuak seme-alaben zaintza gurasoek partekatzeko aukera jasotzen du. Puntu horrek piztu du eztabaida gehien lege berriaren inguruan. Iragan urteotan amek jaso dute kasurik gehienetan seme-alaben zaintza. Atzo onartutako proiektuak egoera hori aldatzeko aukerari atea zabaltzen dio. Lege berriaren bultzatzaileek uste dute zaintza partekatu ahal izateak gatazka asko samurtzen lagun dezakeela. Hainbat dibortziatu elkartek, ordea batez ere emakumezkoek osatuek, kritika egin diote lege berriaren puntu horri. 

Lege berriaren azken zirriborroak jasotzen zuen zaintza ez zela partekatuko gurasoetako bat familia barruko indarkeriarekin lotutako prozesuren batean sartuta egonez gero. Onartutako testuak dio, ordea, nahikoa izanen dela epaileak «zentzuzko indarkeria zantzuak» daudela ikustea, bikotekideetako batek zaintza partekatzeko egindako eskaera atzera botatzeko.Halaber, seme-alaben zaintza partekatzeko aukerari begira, dibortzioa erabaki behar duen epaileak gurasoen arteko harremana aztertu eta kontuan hartu ahal izanen du. Fiskalak aldeko iritzia agertu beharko du, gainera. Hamabi urtetik goitiko seme-alabek euren iritzia agertu ahal izanen dute. Hamabi urtetik beheitikoen iritzia jaso ahal izanen du epaileak, halaber, egokitzat jotzen badu. 

2005eko otsailean indarrean jartzea espero dute 

Espainiako Gobernuak lege proiektu berria onartu ondoren, Espainiako Parlamentuak jasoko du. Espainiako Aldizkari Ofizialean argitaratu eta gero sartuko da indarrean. 2005. urteko otsail aldera gertatuko da hori. Une horretatik aurrera, orain baino askoz ere azkarrago lortuko dute senar-emazteek dibortziatzea. «Epaiketa zibil azkarrak indarrean sartzen diren neurrian dibortzioa aste gutxi batzuetan lortu ahal izanen da», azaldu zuen atzo Justizia ministro Juan Fernando Lopez Aguilarrek. 

Lege berriak ez die bakarrik prozesu berriei eraginen; hau da, lege berria indarrean sartzen den unean zabalik diren prozesu guztiei eraginen die. Bost eguneko epea izanen dute egoera horretan dauden bikotekideek arautegi berrira egokitu ahal izateko. 

 Dibortzioaren lege proiektua 

Ondokoak dira atzo onartutako testuak jasotzen dituen elementu nagusiak:Banaketarik ez: Orain arte ez bezala, senar-emazteek ez dute dibortziatu aurretik banatu behar izanen. Zuzenean dibortzioa lortzeko aukera izanen da. 

Motiborik ez: Orain arteko arautegiak kausaren bat eskatzen zuen ezkondutakoak banatu eta ondoren dibortziatzeko. Lege berriarekin nahikoa izanen da bikotekideetako batek dibortziatu nahi izatea eta horrela adieraztea. 

Hiru hilabeteko epea: Lege berriak nabarmen murrizten du dibortziatu ahal izateko ezkonduta egon behar den denbora. Orain arte urtebetekoa zen epe hori; lege berriak hiru hilabetekoa zehazten du. 

Zaintza partekatua: Gurasoek seme-alaben zaintza partekatzeko aukerari atea zabaltzen dio testu berriak. Zentzuzko indarkeria zantzuak egotea nahikoa izanen da eskaera hori atzera botatzeko. 

Atzeraeraginezkoa: Lege berriak zabalik dauden prozesu guztiei eraginen die. 

